
Werkgroep vir klein gemeentes
Die Sinodale Bedieningspan het by hulle vergadering verlede week besluit dat hulle graag ‘n werkgroep vir klein gemeentes op die been wil bring.  Hulle het ds. Willie Pieters gevra om die inisiatief hiermee te neem.  Die teikengroep is gemeentes met 250 lidmate of minder.  Ons wil graag enige predikant of gemeenteleier wat deel wil wees van so ‘n werkgroep uitnooi om van hulle te laat hoor.  Op hierdie stadium beoog ons om onder andere aan die volgende sake aandag te gee:
· Die spesifieke  aard en karakter van kleingemeentes
· Die bedieningsbehoeftes van klein gemeentes
· Hoe om klein gemeentes te bemoedig deur verhale van hoop in ander gemeentes met soortgelyke omstandighede
· Die vestiging van ‘n netwerk waar mens kan hande vat oor die saak
· Die benutting van beskikbare bronne en navorsing in hierdie verband
· Die implementering van die besluite van die Algemene Sinode rakende klein gemeentes.

Belangstellendes word gevra om asseblief met Willie in verbinding te tree voordat die skole sluit.  Ons sal graag ons eerste byeenkoms wil reël vir die einde van Januarie of begin Februarie 2012.  Sy kontakbesonderhede is: 
Willie Pieters
Sel no    : 071 680 9249
Huis no : 036 488 1075
Posadres: Posbus 127, Winterton 3340
E-posadres: wpieters@emailhome.co.za 

Uitreik oor grense verander lewens
Dertien lidmate van Pietermaritzburg-Noord het onlangs ‘n naweekbesoek aan VGK Mtubatuba gebring. Die “vennootskap” is al ‘n jaar of meer oud en vriendskapsbande groei steeds. Sommige uitreikers het by VGK-lidmate tuisgegaan, terwyl ander kampeer het. Saterdag se Sondagskoolsaamtrek, speletjies, huisbesoeke, kuier en Sondag se erediens by Mthekwini-wyk was vir die Pietermaritzburgers ‘n onvergeetlike ervaring.  Een van hulle merk op: “As ek nie gegaan het nie, het ek nie geweet hoe ware liefde, vrede, aanvaarding, opoffering en blymoedigheid uitgeleef behoort te word nie.”  Lampies Cornelius vertel verder daarvan.


Die NGKA se reaksie op AS sinodebesluite
Die NGKA het reageer op NG Kerk se Algemene Sinode se besluite oor kerkeenheid en Belhar Belydenis. 
(Bron: Kerkbode Facebook)
Die NGKA bly by sy besluite oor ‘n proses van vereniging en vra dat die NG Kerke vir mekaar ruimte moet skep 
Die aanvaarding van die Belhar Belydenis deur die NG Kerk se Algemene Sinode en die besluit om slegs kennis te neem van die voorgestelde proses van vereniging het groot ongelukkigheid binne die NGKA veroorsaak. Die moderamen van al die sinodes van die NGKA het die volle besluite van die NGK bestudeer, asook ‘n brief vanaf die VGKSA waarin hulle pleit dat die ander drie kerke nie op hulle eie met ‘n proses van vereniging moet begin nie. 
Ons het tot die oortuiging gekom dat ons nie enige van ons besluite oor ‘n proses van vereniging of BB hoef te verander nie en dat ons met daardie besluite deel van gesprekke kan bly in die vertroue dat die vier kerke vir mekaar ruimte sal skep.
 Die NGKA wil seker maak dat die bediening deur en aan hulle lede tot sy reg sal kom in een, verenigde kerk. Gevolglik het hulle besluit op ‘n proses waar hulle aanvanklik hulle eie ringe en streeksinodes kan behou naas die gesamentlike vergaderinge en projekte. Ons waardeer die feit dat al drie die ander kerke hulle bereidheid getoon het om die eiendomskwessie as ‘n saak van dringendheid te help oplos aangesien dit ‘n groot struikelblok in die pad van versoening is.
 Kom ons almal plaas ons vertroue in Hom wat in en deur ons kan werk meer as wat ons kan vra of dink, sodat Hy ons kan lei en bring op die punt waar Hy ook in en deur hierdie familie verheerlik sal word (Ef 3:21).
Moderatuur NGKA Algemene Sinode - (Di SC Kgobokoe, TG Dibane, TS Pheko, AM Hoffman) 

Geloofshelde - Emeriti
Moenie vergeet dat ons die lewensverhale van ons Emeriti wil opteken en bewaar nie!  
Ringe word steeds gevra om die Emeriti in hulle midde te besoek, hulle verhale op te teken en indien moontlik ‘n foto daarmee saam aan ePosduif te stuur. Emeriti wat hier lees, word uitgenooi om self hulle stories te vertel. En moenie dat die beskrywing as “Geloofsheld” jou afskrik om oor jouself te skryf nie. Al beskou jy jouself as net maar ‘n doodgewone gelowige, was en is jy nogtans ‘n padwyser vir ‘n klompie ander doodgewone gelowiges. Dis nou tyd om jou storie te vertel – want dis eintlik God se storie met jou lewe. Baie dankie.
Terwyl ons wag vir emeriti se stories, is daar klaar-vertelde verhale waaruit ons solank kan deel. Een so ‘n bron is:  “Flip Stander: Donkie vir Christus” – so stel Marietjie Kriel se boekie ds PP Stander voor. Lees verder.

Lees in die Kerkbode van 18 November 2011
Al meer hoop vir eenheid
Hoop het opgevlam dat al vier kerke in die NG Kerkfamilie saam maniere sal ontdek om die eenheidsproses volstoom aan die gang te kry.
Dit volg nadat die NG Kerk in Afrika (NGKA) hom bereid verklaar het om deel van die eenheidsgesprekke te bly. Die NGKA se besluit kom te midde van ongelukkigheid in hulle midde oor die eenheidsbesluite wat die NG Kerk by verlede maand se Algemene Sinode geneem het.
Lees ook:
NG Kerk vat hande met kerke wêreldwyd
Wêreldvigsdag: Vigs-hulp moet deel van kerk se vesels wees
Jong Oos-Kaapse leraars mentor die oues
Sendeling Suria Scholtz, reis lig en ver met 14 aanneemkinders
10 vrae aan Jaco Thom


Lees in die Desember/Januarie-uitgawe van LIG
Kurt Darren – kampioen van die Bosveld
Méns, is Suid-Afrika se sokkiekaptein en sy mevrou Darren ’n formidabele span. En verlief! Lees Kurt se jakkals-en-Dunay-storie. Beleef hoe hy ’n ma-eend en haar kuikens met waarde­ring dophou. En vind uit hoe daardie kenmerkende danspassie begin het. Kuier saam met LIG op Kurt en Dunay se Bosveld­plaas. 
Lees ook:
· Ontdek God se grootste Geskenk – dink nuut oor Kersfees
· Stop vanjaar hier op die N1, N2 of N3
· Wenke vir pragtige vakansie-foto’s
· Pak 2012 aan met geloof, familie en vergifnis


Nuwe klankboeke van Mema
Ideaal om te luister terwyl jy reis of werk by die huis. Nog beter as geskenk vir 'n familielid of vriend(in).
Lekkerluister Bybelverhale – Dubbel-CD
In hierdie klankboek ontmoet jy 40 interessante Bybelkarakters waarvan die meeste minder bekend is. Hulle kon net sowel vandag geleef het, want hulle is mense net soos ons, met dieselfde giere, drome, vrese en hang-ups. 
Hierdie klankboek is voorlesings van die verhaalgedeeltes van die Bybelstudiegids, Magla – die dogter wat buite die boks gedink het. Die verhaaltjies kan almal afsonderlik geluister word. Die CD's kan ook sáám met die studieboek funksioneer wat baie handig in groepe gebruik kan word.
Prys: R49,95 (BTW + posgeld ingesluit)
Boodskap vir Vandag – CD
Dagstukkies saamgestel deur Carel Anthonissen – vroeër die jaar as e-posboodskappe uitgestuur. Die keur van 23 boodskappe dien as besondere inspirasie vir elke dag. 
Prys: R55,00 (BTW + posgeld ingesluit)
Bestel by: 
· Of stuur jou bestelling per e-pos na: bestel@bmedia.co.za 
· Of koop direk met jou kredietkaart op die webtuiste: www.bybelmedia.co.za 
Hans Steyn
Hoof: Bemarking en Fondswerwing
E-pos: hans@bmedia.co.za  
Tel: 021 864 8223

Flam se nuwe Kersliede
(Bron: Fuurhoutjie nuusbrief)
Ons het met die oog op Kersfees die liedere gaan soek wat spesifiek oor Christus as geskenk en lig vir die wêreld handel. Hier is ons lysie:

F65. Jesus, U Naam Is Ons Vryheidslied 
F103. Kersfees Is ’n Vreugdefees
F144. God Is Liefde 
F232. Jesus Alleen 
F286. U Is Groter As Wat Ek Kan Verstaan (Ere aan God)
F319. Want 'n Kind Is Vir Ons Gebore (Immanuel) 
F323. Goeie Nuus 
F324. Vader Van Lig 

F368 is sopas op die webtuiste gelaai.  Dit is op die melodie van O, Heer my God / How great thou art.  
Die nuwe teks is geskryf deur Annelise Wiid en dit is regtig ’n pragtige lied om tydens die Kersseisoen te sing.

Nuwe Publikasie
[image: ]Die vrou van vandag word gekonfronteer met onrealistiese verwagtings en word dan gebombardeer met onrealistiese beelde wat haar net meer en meer onseker maak. Vroue is oor bykans alles onseker, van hoe hulle lyk, hul waarde as vrou, tot verhoudings en die toekoms. En onsekerheid kniehalter jou ... dit laat jou waardeloos voel. Onsekerheid is dié een vriend wat jy nié wil hê nie. 
Dit hoef nie so te wees nie. Jy kán onsekerheid vaarwel roep. Hoe? Eers moet jy iets daarvan verstaan en die goeie nuus van onsekerheid is dat dit wel verstaanbaar is. En die beste nuus is dat onsekerheid beslis genees kan word. Beth Moore wys dit is tyd dat vroue mekaar help om die beste vriendinne, susters, vroue, moeders en dogters te wees wat hulle moontlik kan wees. Verby met onsekerheid is ’n boek vir élke vrou. Groet die onsekerheid en word die vrou wat jy nog altyd wou wees!  Beskikbaar by CUM Boeke.


Wêreld Vigsdag 1 Desember 2011
In 2009 was daar reeds 33, 3 miljoen mense wat met MIV lewe, waarvan 16.8% in Suid-Afrika is.
Kerke kan nie koud staan teenoor hierdie uitdaging nie, maar dit is soms moeilik om te weet hoe om in ‘n erediens op MIV en die problematiek daar rondom te fokus.
CABSA (saam met die leraars van Fontainebleau Gemeenskapskerk) het weer preekmateriaal en liturgiese hulpmiddels ontwikkel vir ‘n erediens op Wêreld Vigsdag – daar is die keer selfs ‘n PowerPoint vir gebruik tydens die erediens beskikbaar.
Preekmateriaal kan afgelaai word by http://www.cabsa.org.za/content/cabsa-world-aids-day-liturgies-2011 
Agtergrondinligting is ook beskikbaar op CABSA se webblad by www.cabsa.org.za
Vir verdere navrae kontak Lyn van Rooyen by 011 796 6830 of management@cabsa.org.za

Oriënteringskursus vir voornemende sendelinge (na die buiteland)
Die jaarlikse TIW-kursus vir voornemende sendelinge na die buiteland is onontbeerlik vir almal wat die roeping voorbereid wil aanpak. Kursusgangers sê:
 “Die kursus is onmisbaar! Ons kan nie dink hoe ons ons toekomsplanne kon aanpak sonder dit wat ons hier geleer het nie. Dit is besonder bruikbaar en verstaanbaar en is op ŉ verantwoordelike manier aangebied.”  Neville Nel., Malawi)
“Ons was van die 19‑24 by 'n werkswinkel in Malawi wat aangebied is deur Ryk van Velden….Ons was weereens so dankbaar om deel te wees, want ons het baie geleer…. Selfs van die gesoute sendelinge wat daar was, sê dit was vir hulle 'n "eye opener". Ons het ook skielik baie dinge rondom onsself sommer beter verstaan.” (Petrie Coetzee, Mosambiek) 
“Die materiaal was so goed uitgewerk en Ryk het dit alles so uit sy hart en uit sy eie ervaring aangebied. Ons almal het gevoel ons wil met die voorkennis weer oor gaan begin en dit hierdie keer beter doen.   Ek wil almal wat sendelinge êrens in die wêreld ondersteun, baie sterk aanmoedig om nie 'n sendeling in die veld te stuur sonder dat hulle hierdie kursus deurgeloop het nie.”   (Stefanie Roux, Mosambiek )
Die sluitingsdatum vir inskrywings in 14 Desember 2011.  Lees alles hier.

Oop gesprek oor Belhar Belydenis
In reaksie op die “Rugby ASM”-artikel in ePosduif 44 meen ‘n leser dat die gesprek oor Belhar glad nie so oop is nie:  “Lidmate word verwys na webwerwe met beperkte toegang wat bespreking en debat aan bande lê.” ePosduif fokus egter juis op lidmate en as ons enigsins ‘n bydrae tot oop gesprek kan lewer, doen ons dit graag.  In ePosduif se kommunikasiebeleid handhaaf ons te alle tye die waardes van die Luisterseisoen: Openheid, Deernis, Vertroue, Leerbaarheid. Solank die spel binne dié reëls gespeel word, speel ons saam. As iemand nog nie die Balhar Belydenis gelees het nie, en dit graag wil hê, vra dit hier aan.
Lees gerus Petrus Mans van NG Gemeente Pietermaritzburg (Merrivale) se reaksie en Pieter Raath se antwoord daarop by: Oop Gesprek.
Verjaarsdae:  Week  20 tot 26 November  
25.11 – Dr Samuel Marx (Hillary) – smarx@telkomsa.net 
Ons hartlike gelukwense!

Nog ‘n verjaarsdag:
[image: ]
Adri van der Spuy sê CMD Pietermaritzburg het sy 58ste bestaansjaar gevier met ‘n SPUR ontbyt vir die personeel en voorsitter, ds Philip Meyer. Groot dankbaarheid is uitgespreek teenoor die Here wat CMD so ryklik geseën het en steeds seën om van diens te wees vir die gemeenskap. Meer as 60,000 mense se lewens is aangeraak en gehelp in hierdie periode. Halleluja!
Geluk en baie dankie vir die wonderlike werk wat julle doen!


Gemeentes herdenk: 

1940.11.21 – Noordkus
Die eerste erediens word op 25 April 1926 op Stanger gehou deur Eerw. Esterhuyzen, die Spoorwegleraar. Hy het die taak gekry om die 6000 vk km. gebied tussen Durban en die Tugelarivier te bedien. Hierdie gebied, binne die Durban gemeente se grense, het hy deurkruis op ‘n perd, en dikwels te voet of soms per trein of wa.
Op 21 November 1940 stig Noordkus Gemeente af, met Ds. S A Grobler as die eerste predikant. Hy het 'n wydverspreide lidmatetal van 300 gehad, en hy het die onbenydenswaardige taak gehad om dienste te hou op Stanger, Tongaat, Verulam, Doornkop, Darnall, Umhlali en Maphumulo. Die gemeente word sedert 2001 deur ds Alwyn Small bedien en die gemeentesetrum is in Ballito.
1953.11.24 – Danskraal
Op 24 November 1953 het die noordelike wyke van Ladysmith afgestig tot ‘n nuwe gemeente met die naam Danskraal. Vroeg in die volgende jaar is ds. JP Fourie as eerste leraar bevestig. In Oktober 1956 is die kerkgebou ingewy. Ds Magdalena Marais is op Sondag 17 Augustus 2008 as leraar bevestig. Sy bedien die klein, maar begeesterde gemeente as tentmaker, waar sy op dieselfde perseel as die kerkgebou ook die CMD-tak se administratiewe bestuur waarneem. 
 
1968.11.25 - Winterton
Winterton se kerkgebou is reeds in Mei 1957 in gebruik geneem, toe Winterton nog deel van Weenen gemeente was. Nadat voorsiening gemaak is vir ‘n eie pastorie, het Winterton op 25 November 1968 ‘n selfstandige gemeente geword. Dr. NF Lee was die eerste leraar wat die pragtige natuurskoon saam met hulle kon geniet. Die Drakensberg Seunskoor se NG lidmate val ook onder hierdie gemeente. Sedert Feb 2011 word die gemeente deur ds Willie Pieters bedien.




Uitreik oor grense verander lewens
 ‘n Lappieskombers. Vol vorms en kleure, ‘n snoesigheid waarin mens jou wil toewoel. ‘n Kleurwiel wat draai. Wat betower en ontstel  deur die verwarring van beeld en kleur. Mens wil gereeld vra stop bietjie, ek wil probeer sien wat veroorsaak die fantasie. So probeer ek orde skep in ‘n gemoed vol Mtuba.

Die warm ontvangs deur my gasheer en die pastorie op Mthekwini sal my bybly.  Die moeite gedoen om my na lyf en siel te akkommodeer en bederf  is ‘n kosbare lappie in my “Tuba” kombers.  Die wit dominee se raakvat, sy breëglimlag rigting- en raadgewing (van kospot tot Woordbreek) vorm saam met mevrou se onvoorwaardelike liefdegevulde menswees ‘n fyngeborduurde  omboorsel.  Gee ‘n nuwe lekkervoel uit elke ander hoek.

Die dood is ‘n werklikheid in VGK Mtubatuba gemeente – ons kon uitreik na die hartseer oor die afsterwe van ‘n jeugleier, van die evangelis op Mthekwini (ons gasheer wyk) se vrou, ook ‘n voorslag gemeentelid (sy word  vriendin) se moeder  en ‘n diepgelowige gogo se eggenoot. 
 
Ons besoek het saamgeval met ‘n Sondagskool saamtrek vir laerskoolleerlinge, genooi uit die 16 “preekpunte” in die gemeente  wat oor duisende vierkante kilometer strek.  Volgens een van die susters was daar 200 laerskoolleerlinge met hul jeugleier-toesighouers teenwoordig. ‘n Kombuis (ook met jong mans kokke?) het tee, en kos van buitengewone smaaklikheid gelewer.  Die kere wat ek daar verbygeloop en ingeloer het, het die  gelag en geskerts geklink net soos koeksisterbak vir ‘n basaar!  Ons het bygesit in die dubbel klaskamer, terwyl entoesiastiese gemeentesusters met sweet en toewyding die kinders onderrig. Die kinders het vir ure ordelik gesit en luister na onderwerpe gelewer deur die mikrofoongesteunde voordrag van die aanbieders.  Ja, selfs daar in die wonderlikstille groen kreukellandskap van diep Zoeloeland was daar “’n amp, ‘n mike, ‘n keyboard en borshoogte speakers”.  Op ‘n stadium is die versterker gelaai met ‘n CD en vol oopgetrek.  Dit was oorverdowend en die kinders van 2 jariges tot 20 jariges het in ‘n  vreugdevolle dans weggevoer geraak.  My ore en miskien ook iets anders het gaan rus soek buite. 

[image: ]In die loop van die oggend glip ons weg en gaan kuier by ‘n 109 jarige gogo (Bewapen met ID en al). Sy wieg liggies op haar  vraagteken lyfie maar groet met stewige greep.  Haar tong is fiks na meer as ‘n eeu se oefening en dit is louter genot om te luister hoedat sy vandag se kinders geringskat teen diè wat in haar ma-dae snags “haar” geld onder ‘n baksteen by die hek gelos het. Die dominee kry uiteindelik kans om ‘n stukkie te lees en ‘n gebed te doen. Ouma besef dat dit afskeid tyd is en dat sy nou bietjie reguiter moet skimp vir ‘n traktementjie van waardering. Die opgevoude geldjie word met ongesiene “kul jou hier” vaardigheid in die voue van haar kleed gebêre. Vir my is die kort tussenspel nog ‘n blymaak oor God se onpeilbare genade.   

Ons het Saterdagmiddag verdeel in drie groepe wat elk ‘n emmervol kruideniersware gaan aflewer het by drie besoekpunte. In ons besoekgroepie is ek die drywer, ons dominee en hulle wit dominee se vrouens en ons tolk. God hou ons tolk se hart styf vas.  Sy het vigs en haar ma is minder as ‘n maand gelede oorlede. Sy het  ‘n gewaardeerde vriendin geword. 

Ons eerste besoek is idillies geleë. Hoog op ‘n koppie staan die huise gebalanseer op die twee helderbruin strepe van die pad wat soontoe kronkel. Die oumatjie het  so pas haar man (85) verloor.  Ons parkeer en loop deur die finale opruiming van die begrafnisfees na haar rondawel.

Skoene uitgetrek gaan ons die donker vertrek  in. Op die ongelyke kleivloer  is daar ‘n miershopie komberse met twee rosyntjie hande in die middel wat hemelwaarts uitsteek.  Geleefde hande wat uitreik in verwelkoming. Uit die komberse klink ‘n dank- en pryslied aan die besoekers maar bo-al aan die Koning van Konings.  Te midde van die skaar vroue om haar en ‘n reuse beesdybeen in die hoek (nog van die begrafnisfees) sit ons daar.  ‘n Beklemmende hartseer skroef my gemoed. Hoekom juig ek nie oor die geloof van die oumatjie nie?  Miskien die terugdink (en verlang??) na die minder komplekse tye toe die reuse (vir daardie tyd) Ellis Brown advertensieborde nog op pale langs die pad was en nie die mure van ‘n gogo se huis nie. Ons het die emmertjie oorhandig, met oortuiging ons  ernstige pleitbede “Laat Heer u seën...” gesing, gebid en is uit, in die lig in na ‘n asemsnik vergesig oor Zoeloeland. 

Die wit vrou met haar ek-is-lief-vir-jou glimlag vertel dat dit hier by die trapklip van haar Ellis Brown huis is waar Oumatjie sit en tuur oor hierdie asemrowende beeld van Sy skepping. Haar gedagtes gedenk miskien die lekker van gister en die heerlik wat daar vir haar as gelowige more wag?  Of miskien hou sy maar net die pad dop in die hoop dat daar tog iemand is wat haar nie vergeet het nie? Toe ons met die twee spore berg af ry wonder ek, kry mens nog Ellis Brown koffie? 

[image: Ellis Brown Uitreik 2011.jpg]Ons groepie het by nog twee oumas gaan kuier, hulle is besoek nie oor hul ouderdom nie maar omdat hulle haas alleen oorgebly het – met hul verpligtinge van kleinkinders baie meer sigbaar as hul bronne van inkomste. Ons het ons emmertjies gelos en gesing en gebid en ek het openlik, by tye, en in my  hart, gehuil en gehuil. Een gogo, (ag en dit was sy eintlik na liggaam nog lank nie, sy was nog vol vrou met ‘n pragtige singstem)  was heeltemal alleen – buiten die kinders wat sy moet grootmaak. Sy het met haar rug na ons gesit.  Bekommernis oor daar waar sy nou is en waarheen sy moet het haar verward en kwaad gelaat.  Miskien het ons besoek ‘n paar oomblikke van lekkerkry vir haar gebring? Miskien? Wat hou die toekoms in vir ‘n volk wat so swaar moet steun vir “volkword” op, in baie gevalle ongeletterde, oumas? Baie van hulle hartseer vroue verdwaal in ‘n nuwe tydsgewrig so geheel anders as die wat hulle ken.  Die grootste deel van hul lewe moet hulle nou veg om hul verpligtinge aan die eet te hou? Pa’s het lankal uit die grootmaakproses verdwyn en nou toenemend ook die ma’s.

Saterdagaand het die program in die skool voortgegaan en ek is bietjie na 20:00, propvol na lyf, hart en verstand na my rondawel toe.  Sondagoggend, na ‘n verruklike kouewater stort, is dit kerk toe in dieselfde skoolsaal. ‘n Deel van die liturgie word aangebied deur die besoekers, die wet, die belydenis en die boodskap.  Dan middagete en die groet. Groet nou baie moeiliker en langer as by die aankoms.  En dan huistoe deur die golwende koppies wat soos tevrede reuse klofies vorm waar hulle op hulle sye lê en slaap, toegewikkel in groen stoppeltjie komberse wat Sy belofte van wuiwende gras en oeste bevestig. Halleluja! aan Hom die eer.
Die kleurwiel ervaring en gedagtes is vir ‘n ander dag.
Lampies Cornelius
(Pietermaritzburg-Noord)


“Flip Stander:  Donkie vir Christus”
“Hoe kan jy, ‘n boerseun, ‘n sendeling word?”
Toe Flip Stander sy roeping as sendeling ontvang het, het hy in Pretoria in die Staatsdiens gewerk. Terwyl hy planne maak om in Wellington te gaan studeer, het hy sy kamermaat geantwoord:
“My grootgrootjie aan my pa se kant, Hercules P Malan, is saam met Piet Retief deur Dingaan vermoor. My oupagrootjie, Jacob J Malan, was agtien jaar toe hy aan die Slag van Bloedrivier deelgeneem het. My twee oupas het in die Eerste Vryheidsoorlog geveg.  My pa en sy pa het in die Tweede Vryheidsoorlog of Goudoorlog, soos hulle dit genoem het, geveg.
“Ou maat, wat ek daarmee probeer sê is:  Ons is Christene. Ons kan nie vir ewig loop en haat nie.  As die Here vir my die voorreg sou gee om eendag die Evangelie onder die Zulu’s te verkodig, sal dit ‘n kroon vir my hoof wees!”

In Februarie 1933 is hy met die trein Wellington toe, waar studente tradisioneel soms “donkies” genoem is. Dit sou in later jare vir hom baie humor en plesier in sy werk gee. Na sy studies het hy ‘n tydelike sendelingpos op Ermelo gekry, waar hy groot afstande met sy fiets afgelê het. Omdat die swartmense meestal Afrikaans magtig was, het hy gou besef dat hy homself sal moet dwing om Zulu te leer. Ermelo se PSK was gewillig om hom vir drie maande taalstudie na Zululand te stuur. Op die sendingstasie Ningizimu, wat ds Simelane in die Mahlabatini-distrik gebou het, het Flip Stander meer as net taal geleer. Hy het ook van die gewoontes, legendes en bygelowe van die Zulu kultuur geleer. Hy het ds Simelane vir die res van sy lewe onthou. 
Terug in Ermelo kon hy die evangelie op die plase en in die kerk in Zulu verkondig. In 1937 aanvaar hy ‘n beroep na die Oosrandse Compound-Sendinggemeente. Later die jaar trou hy met Salie, ‘n maatskaplike werker van Witzieshoek en hulle vestig in Brakpan, waar drie kinders vir hulle gebore is.

Na agt jaar aan die Oos-Rand vertrek die gesin in 1944 na Nongoma in Zululand.  Hier het Flip byna aan Malaria gesterf, maar toe met ywer die bosse en heuwels aangedurf om die evangelie aan gelowiges en ongelowiges te verkondig. Week na week maak hy kennis met die gewoontes en tradisies. In 1948 vaardig die kerkraad hom af om by die Sinode te gaan pleit vir die stigting van ‘n Teologiese skool vir Zulu’s in Natal. Intussen versoek die SSK Flip om ‘n evangelisteklas op Nongoma te begin. Gou ontvang hy vyf aansoeke en die lesings begin – al geselsend op die grootpad, “nou langs ‘n landjie, dan onder ‘n boom. Maar meestal darem in die konsistorie van die kerk.”

In 1949 word besluit dat die eerste evangelisteskool op Dingaanstat ontwikkel moet word. Flip Stander, sy vyf studente en ‘n werkgroepie van Stellenbosch wwon die Julievakansie in tente, terwyl hulle die eerste rondawel bou. Hy is toe as sendeling in Dingaanstat bevestig en was beslis nie sku om met sy hande te werk nie. 

Sy vrou Salie skryf later in die Natalse Kindersendingkransblaadjie:
“Hier is nie ‘n skool naby nie en sal die oudste drie dadelik koshuis toe moet gaan. Weet julle hoe swaar is dit vir ouers om hul kinders te moet wegstuur veral as hulle nog maar klein is?  Maar as Liewe Jesus vir mens roep vir ‘n werk, gee Hy ook altyd die genade daarvoor.  Ons was dadelik gewillig om te kom. Die kinders was so bly!  Hulle het natuurlik net aan die spruit en die donkiery gedink!”

Daar was ook ‘n klein private plaasskooltjie op Dingaanstat waarvoor Flip verantwoordelikheid moes aanvaar.  Later het die kinderhuis en kerkgebou gevolg.  In 1962 word Vuleka skool vir blindes in gebruik geneem en vir baie jare was Flip die voorsitter van die bestuursraad.  Ook uit die behoefte aan die versorging van bejaardes het die Kwabadala Tehuis ontstaan.

Op 11 Junie 1973 word hy 65. Sy filosofie was dat die mense liewer moet vra: “Hoekom tree hy dan nou al af?”  as dat hulle naderhand vra: “Wanneer tree hy dan af?”  Ter voorbereiding het hy ‘n kursus in boekbindery geloop en na sy aftrede meer as 2,000 boeke herstel of nuut opgebou.  In 1986 verhuis Flip en Salie na Parksig aftreeoord in Verwoerdburg. Hy skryf gereeld aan familie en vriende. Ook hierdie mooi woorde:
“As Hy roep tot hoër diens, weet ons dat daar ‘n plek in die hemel is wat die Here Jesus vir ons gaan regmaak het.  Ons ken nog nie die adres in daardie wonderlike Hemelstad nie. Dit sal aan ons gegee word as ons die poort ingaan. Daar wag dit vir ons van die dag af toe ons ons Verlosser gekies het.”

Oop Gesprek oor Belhar Belydenis
Rugby ASM

Ds Raath

Wanneer ‘n spel gespeel word soos byvoorbeeld rugby, is almal bewus van die reëls waar volgens die spel gespeel word. In ‘n spel is daar gewoonlik spanne en skeidsregters. Spelreëls is so dat albei spanne dieselfde geleendhede het en die skeidsregters is neutraal, om ‘n regverdige uitslag te verseker. Dit is om te verseker dat ‘n span, nie soos met die Springbokke in die 2011 Wêreldbeker, onregverdiglik uitgeskakel word nie.

Ek haal aan:
“Binne hierdie reëls het die ASM (Algemene Sinodale Moderamen) verlede week gaan kyk na al die prioriteite wat die sinode in Oktober 2011 vasgestel het en besluit om in die meeste gevalle die bal te laat loop na persone of taakspanne in beter posisies.”

Dit wil dus vir my voorkom asof die ASM die reëls skep én ‘n speler is in hierdie wedstryd. 
Dit wil verder vir my voorkom asof die reëls nog nie op die tafel geplaas is ter insae vir die opposisie nie, nl. 

Aanhaling:
“Hou die eerste Kerkbode van Februarie 2012 dop vir die volledige program rondom die hantering van Belhar in die tyd wat kom. Hou ook die “pos” dop vir ’n brief van die Dagbestuur (ASM) en wees op die uitkyk vir ’n DVD wat op pad is.” 

Daar word gevra:
“Berei jou biddend voor vir die wedstryd wat kom en onthou in Wie se span ons speel.”

Weereens hoe moet ‘n mens voorberei vir ‘n wedstryd wat nie moes begin het nie, maar reeds aan die gang is, nl: Aanhaling: 

“Die spel wat ASM verlede week gespeel het, verloop verder so: Kom ons kyk net vinnig na ’n paar balle wat uitgegee is – duidelik kan mens mos nou nie alles hier uitlig nie ... “

Die ding wat my tot kommer stem is die gedeelte wat vra:  “ onthou Wie se span”. 
Dit wil die indruk skep dat enige iemand wat verskil of in ‘n ander span is dan teen GOD is …

Sou dit dus ‘n geval wees van waar almal in dieselfde span is, dan behoort dit te wees soos U gesê het, onderworpe aan die beginsel van:

 “n Goeie span moet op die veld kommunikeer, anders verloor hulle die bal.” 

Dus sou dit beteken dat probleme binne die kerk met lidmate bespreek word voor en na sinodes. Lidmate word verwys na webwerwe met beperkte toegang wat bespreking en debat aan bande lê.
Sou ‘n mens kon vra of sinodegangers nie afgevaardigdes is wat gemeentes en ringe verteenwoordig en nie hulself nie? As dit so is, hoe weet hulle sonder om vooraf inligting in te win en dan later terugvoering te gee?

Die situasie het daartoe gely dat die ring van Louis Trichardt sê:

Aanhaling: ”Louis Trichardt vermoed die kerkleiding het ‘n sinistere plan om alle lidmate uiteindelik te probeer begelei om Belhar te onderskryf.” 

Dr Johann Ernst die aktuarius van die NGK sê: “…die ringkommissie tree totaal buite sy bevoegdheid op”. 

U aan die anderkant sê: “As mens op ‘n ander manier in hierdie losskrum ingaan kan daar ’n strafskop of twee volg. Dit wil mens nie as jy wil wen nie” 

Die ring word nou van vuilspel aangekla, omdat daar geen oopgesprek is nie. Wil ons of moet ons wen, is dit ‘n menslike humanistiese situasie of ‘n goddelike teokrasie? 

Die opbreek van sake in kleiner losstaande eenhede maar met presies dieselfde doelstellings, nl. Belhar Belydenis, Hereniging en die  Hersiening van die kerkorde, wil blyk ‘n manier te wees om verwarring te skep.

U vra vir die bou van ‘n gesprekskultuur en ek ondersteun dit heelhartig. Kom ons begin by die begin. Wat is die spel, wie speel, wie maak die reëls en wie maak die finale besluit. 

Ek vra vir ‘n ope gesprek sonder om soos die Engelsman sê te “duck & dive” – op die punt af.

Petrus Mans

0-0-0-0-0-0-0-0-0-0-0

Antwoord Pieter Raath –

Dagsê Petrus
 
Ek reageer net vinnig op jou skrywe sonder om op elke punt in te gaan. Ons gaan mos nog eendag gesels. 

Die reëls waarmee die ASM speel is die besluite van die Algemene Sinode in die lig van ons verstaan van die Woord en gebind aan die NG Kerk se Kerkorde en besluite. Tensy die besluite en Kerkorde sou afwyk van die Woord. Maar dan is daar ook 'n voorgeskrewe pad om te loop - gepraat van spelreëls. 

Daarby het ons in die kerk 'n klompie jaar gelede gekies vir 'n paar beginsels wat ons glo kan werk: Leerbaarheid, openheid, vertroue en deernis.
Ons probeer deurgans by God en mekaar leer terwyl ons moeite doen om ons oop te stel vir God se "standpunt" en vir mekaar se verstaan van daardie standpunt. Natuurlik vertrou ons God, maar ons wil graag ook so met mekaar omgaan en kommunikeer dat ons mekaar steeds kan vertrou - al verskil ons hemelsbreed. Juis daarom is ons gedwing, uit liefde, om deernis te hê met mekaar en met mekaar se standpunte. 

Die Belhar hantering is nie obskuur of wat ook al nie. Sewe, agt jaar gelede het ons sekere voorstelle by die Algemene Sinode geneem en deurgestuur aan gemeentes en ringe en sinodes. Daardie voorstelle het nou besluit geword en ons spelreëls sê dat dit nou deur 2/3's van alle gemeentes met 'n 2/3 meerderhied aanvaar moet word. Daarna moet al ons sinodes dit met 'n 2/3 meerderheid aanvaar, voordat die Algemene Sinode dit ook met 2/3's aanvaar. Materiaal wat nou van die ASM en Sekretaris af gaan kom is doodeenvoudig die metode van hantering en 'n studiestuk, vir wie ookal die Belydnis aan die Skrif wou toets, asook antwoorde op vrae wat dikwels gestel word. 

Met leerbaarheid en openheid en vertroue en deernis is ons (jy en ek) veronderstel om in dieselfde span te speel, al verskil ons hoe erg. As ons teen mekaar speel, speel ek regtig nie meer saam nie. Juis daarom sal jy my maar moet glo as ek vir jou sê dat die verdeling van Eenwording en Belhar gemaak is omdat sekere mense in die (vier) kerke kans sien vir Belhar as belydenis met of sonder eenwording, en ander nie. Die gedagte is: Besluit oor Belhar op meriete en getoets aan die Woord. Besluit op eenwording ter wille van eenwording en nie ter wille van Belhar nie. As die twee uitkomste later trou of skei - goed. 

Ek het toe nie Louis Trichardt se dokument gelees nie, juis omdat my gewone verpligtinge bietjie agter geraak het met die baie weg wees uit die gemeente. So, laat ek nie kommentaar lewer nie. Maar met jou gesels ek graag en veral oor spesifieke vrae wat ek spesifiek kan antwoord. Maar dit kan ek net doen as jy en ek altwee bereid is om oop te wees teenoor mekaar, mekaar te vertrou, deernis te hê met mekaar se standpunte en by mekaar te leer. Anders gaan ons mos nou nie ver kom nie.

By die Algemene Sinode glo ek het ek telkens reg gestem, al het ek soms anders as die meerderheid gestem. Soos dit hoort het ek as afgevaardigde gestem volgens my verstaan van die Woord en nie in opdrag van enige sinode, ring of kerkraad nie, hoewel ek die opdragte vanuit KZN telkens by vergaderings duidelik stel. 'n Sinode is nie demokraties nie, maar Teokraties. En as ek die Woord anders as my kollegas verstaan en hulle standpunt word aanvaar, dan val ek daarby in, want ek het self gebid vir die uitkoms. As ek nogtans dink dis 'n verkeerde besluit, dan begin ek met 'n Kerkordelike proses van alles in plek te kry. 

Dankie dat jy gereageer het.

Pieter Raath. 


Toerustingsburo Interkulturele Werkers (TIW) 
Hugenote Kollege
Oriënteringskursus vir voornemende sendelinge (na die buiteland)
Voornemende lang- of korttermyn sendelinge na die buiteland word uitgenooi om in te skryf vir ’n  kort oriënteringskursus van die Toerustingsburo vir Interkulturele Werkers (TIW) aan die Hugenote Kollege.   Die doel van die kursus vanaf 12-21 Januarie 2012 te Potchefstroom onder leiding van Dr. Ryk van Velden is om voornemende sendelinge ’n  oorsig te gee van enkele van die belangrikste sake om ŉ sinvolle interkulturele bediening te verseker.   
Vir inskrywingsvorms of meer inligting kontak Ryk van Velden by 021-8730025; 0828574368; tiw@hugenote.com .   
   
Na afloop van die oriënteringskursus behoort die deelnemers onder andere:
 
· Hulle roeping en die implikasies daarvan duideliker te verstaan en te waardeer;
· Groter insig te toon in die aard van God en die Kerk se sending in die wêreld; 
· Die aard, werking, funksie en invloed van kultuur te verstaan en die implikasies daarvan vir interkulturele bedieninge; 
· ŉ Duidelike beeld te hê van hoe om ’n nuwe vreemde gemeenskap binne te tree om te verseker dat vertroue en gemeenskap geskep word en volhoubare bedieninge verseker word. 
· Gemotiveerd te wees om aan die hand van riglyne, die uitdagings wat interkulturele kommunikasie aan hulle stel,  die hoof te bied; 
· Beter voorbereid te wees om verskillende psigiese, emosionele of geestelike ervaringe wat hulle (en hulle gesinne) tydens die interkulturele bediening mag ervaar, te hanteer. 
· ŉ Oorsig te hê van al die praktiese voorbereiding en reëlings wat binne en buite Suid-Afrika getref moet word voordat ŉ sendeling na die buiteland vertrek.
 
Sluitingsdatum  :  14 Desember 2011
Taal                   :  Afrikaans/Engels  

